
 

МОНГОЛ УЛСЫН ДЭЭД ШҮҮХИЙН  
НИЙТ ШҮҮГЧИЙН ХУРАЛДААНЫ 

 ТОГТООЛ 
 
2026 оны 05 сарын 29 өдөр                      Дугаар 47         Улаанбаатар хот 

 
Монгол Консерватив намын дарга болон  

дүрэм (Шинэчилсэн найруулга)-ийг 
бүртгэх тухай 

 

Монгол Улсын дээд шүүхийн нийт шүүгчийн хуралдааныг Ерөнхий шүүгч 

Д.Ганзориг даргалж, Танхимын тэргүүн Д.Мөнхтуяа, Ч.Хосбаяр, шүүгч 

Б.Амарбаясгалан, Г.Банзрагч, Д.Батбаатар, Н.Батзориг, М.Батсуурь, Б.Батцэрэн, 

Н.Батчимэг, Э.Золзаяа, М.Пүрэвсүрэн, П.Соёл-Эрдэнэ, С.Соёмбо-Эрдэнэ, 

Б.Ундрах, Б.Цогт, Ц.Цогт, Д.Цолмон, Х.Эрдэнэсувд нарын бүрэлдэхүүнтэй хийсэн 

хуралдаанаар,  

Монгол Консерватив намын дарга болон дүрэм (Шинэчилсэн найруулга)-ийг 

бүртгүүлэх тухай өргөдлийг шүүгч Ц.Цогтын танилцуулснаар хэлэлцээд 

ТОДОРХОЙЛОХ нь: 

Монгол Консерватив намын үүсгэн байгуулагч Н.Дашдаваагаас “Монгол 

Консерватив намын ээлжит бус 3 дугаар Үндэсний Их хуралдайн 2026 оны 04 дүгээр 

сарын 18-ны өдрийн хурлаар баталсан намын дарга болон намын дүрэм 

(Шинэчилсэн найруулга)-ийг бүртгүүлэх” өргөдлийг 140 хуудас баримт, 61 ширхэг 

саналын хуудас, 1 ширхэг флаш, Өдрийн сонины хамт 2026 оны 05 дугаар сарын 

01-ний өдөр Улсын дээд шүүхэд ирүүлсэн байна. 

Монгол Консерватив намын 2026 оны 04 дүгээр сарын 18-ны өдрийн ээлжит 

бус 3 дугаар Үндэсний Их хуралдайн 10 дугаар тогтоолоор шинэчлэн найруулсан 

дүрмийн зарим зүйл, заалтын агуулга нь тодорхой бус, ойлгомжгүй, техникийн 

шинжтэй алдаа байсан тул Бүртгэлийн албанаас 2026 оны 05 дугаар сарын 18-ны 

өдрийн сонсох ажиллагаагаар тодруулсан ба нэмэлтээр 54 хуудас баримт бичиг 

хүлээн авсан.  

Дээрх өргөдөл, түүнд хавсаргасан баримтуудыг Улс төрийн намын тухай хууль 

(Шинэчилсэн найруулга) болон Улсын дээд шүүхийн нийт шүүгчийн хуралдааны 

2024 оны 02 дугаар сарын 23-ны өдрийн 06 дугаар тогтоолоор баталсан “Улс төрийн 

намын бүртгэл хөтлөх журам”-ын 2.5-д заасны дагуу шалгах ажиллагааг 

хэрэгжүүлж, журмын 6.6-д зааснаар нийт шүүгчийн хуралдаанаар хэлэлцүүлэв. 

ҮНДЭСЛЭХ нь: 

Улс төрийн намын тухай хууль (Шинэчилсэн найруулга)-ийг дагаж мөрдөх 

журмын тухай хуулийн 2 дугаар зүйлд “Нам өөрийн дүрэм, хөтөлбөр, дотоод зохион 

байгуулалтыг Улс төрийн намын тухай хууль (Шинэчилсэн найруулга)-тай 

нийцүүлэх арга хэмжээг 2025 оны 12 дугаар сарын 31-ний өдрийн дотор авч 

хэрэгжүүлэх бөгөөд уг өөрчлөлтийг Улсын дээд шүүхэд 30 хоногийн дотор 

хүргүүлнэ” гэж заасны дагуу Монгол Консерватив нам нь “намын дарга болон 

дүрмийн нэмэлт, өөрчлөлтийг бүртгүүлэх” өргөдлийг 2025 оны 12 дугаар сарын 30-

ны өдөр шүүхэд ирүүлсэн боловч тодорхой алдаа, зөрчилтэйн улмаас бүртгэгдээгүй 

байна. 

Улсын дээд шүүхийн нийт шүүгчийн 2026 оны 01 дүгээр сарын 23-ны өдрийн 

хуралдаанаар зөрчлөө зассаны үндсэн дээр дахин нэг удаа 60 хоногийн дотор 

намын дүрмээ бүртгүүлэхийг зөвшөөрснөөр тус нам нь 2026 оны 04 дүгээр сарын 

18-ны өдөр ээлжит бус 3 дугаар Үндэсний Их хуралдайг хуралдуулан намын даргаар 

Б.Сайнбаярыг сонгож, намын дүрэм (Шинэчилсэн найруулга)-ийг баталж, улмаар 

шүүхээс тогтоосон хугацаанд буюу 2026 оны 05 дугаар сарын 01-ний өдөр Улсын 

дээд шүүхэд бүртгүүлэхээр дахин өргөдөл ирүүлснийг Улсын дээд шүүхийн нийт 

шүүгчийн хуралдаанаас дараах үндэслэлээр бүртгэж шийдвэрлэлээ.  

Нэг. Хурлын процессын талаар: 

Монгол Консерватив намын 2016 оны дүрмийн 4.1.2-т “Их хурлын чөлөөт цагт 

төлөөллийн төв байгууллага нь Үндэсний Бага хуралдай”, 6.4.1-д “Үндэсний Бага 

хуралдайн гишүүний суудлын тоо 29 байна ...”, 6.4.3-т “Үндэсний Бага хуралдайн 

хурлын товыг уг хурал болохоос 7-оос доошгүй хоногийн өмнө намын дарга 

зарлана. Үндэсний Бага Хуралдай ээлжит бус хурлын товд дээрх хугацаа 

хамаарахгүй”, 6.4.9.4-т “Үндэсний Бага хуралдайн гишүүний нөхөн сонгуулийн дүнг 

батламжлах”, 6.4.9.12-т “Ээлжит болон ээлжит бус Их хурал хуралдуулах тов, 

хэлэлцэх асуудлыг тогтоох” гэж заажээ.  

Өргөдөлд хавсарган ирүүлсэн баримтуудаас үзвэл, Монгол Консерватив 

намын өмнөх дарга Н.Дашдаваагийн 2026 оны 03 дугаар сарын 19-ний өдрийн 81 

дүгээр тушаалыг үндэслэн ээлжит бус 26 дугаар Үндэсний Бага хуралдай 2026 оны 

03 дугаар сарын 26-ны өдөр хуралдан 07 дугаар тогтоолыг гаргажээ. Уг тогтоолоор 

намын дүрмийг Улс төрийн намын тухай хууль (Шинэчилсэн найруулга)-д нийцүүлэх 

хүрээнд ээлжит бус 3 дугаар Үндэсний Их хуралдайг 2026 оны 04 дүгээр сарын        

18-ны өдөр зарлан хуралдуулах, улмаар ээлжит бус 3 дугаар Үндэсний Их 

хуралдайн төлөөлөгч сонгох журмыг баталж, хуралд оролцох төлөөлөгчдийн тоог 

нийслэл болон дүүргүүдээс 75, намын салбар байгуулагдсан 5 аймаг тус бүрээс 1, 

Үндэсний Бага хуралдайгаас 12 төлөөлөгч буюу нийт 92 төлөөлөгчөөр тогтоож, 

хурлын ирцийг хүчинтэйд тооцох доод хэмжээг 55 төлөөлөгч байхаар, сонгогдсон 

төлөөлөгчдийн нэрсийг хурал зохион байгуулах ажлын хэсэгт хүргүүлэхийг 

холбогдох эрх бүхий албан тушаалтнуудад даалгаж шийдвэрлэсэн байна.  

Тус Үндэсний Бага хуралдайд оролцвол зохих нийт 20 гишүүнээс 12 гишүүн 

оролцсон байх ба тэдгээрийн бүрэн эрхийг шалгахад 2016 оны 03 дугаар сарын      

30-ны өдрийн ээлжит бус 9 дүгээр Үндэсний Бага хуралдайн 02 тогтоолоор баталсан 

Бага хуралдайн гишүүдийн нэрстэй тохирч байна.  

Ээлжит бус 3 дугаар Үндэсний Их хуралдайг зохион байгуулах ажлын хэсгээс 

хурлын тов, зохион байгуулагдах газрын талаарх мэдээллийг Өдрийн сонины 2026 

оны 04 дүгээр сарын 02-ны өдрийн №060(7912) дугаарт нийтлэн намын гишүүдэд 

хүргэсэн, мөн хуралд оролцохоор сонгогдсон 92 төлөөлөгчдөд цахим хаягаар 

урилга хүргүүлсэн, улмаар Монгол Консерватив намын ээлжит бус 3 дугаар 

Үндэсний Их хуралдай 2026 оны 04 дүгээр сарын 18-ны өдөр танхимын хэлбэрээр 

зохион байгуулагдаж, хуралд төлөөлөгчөөр сонгогдсон 92 төлөөлөгчөөс намын 

даргыг сонгоход 61 төлөөлөгч, намын дүрэм (Шинэчилсэн найруулга)-ийг 

хэлэлцэхэд 62 төлөөлөгч биечлэн оролцсон нь тус хурлын тэмдэглэл, ирцийн 

бүртгэл, дүрс бичлэг, фото зураг болон бусад баримтаар тогтоогдож байна.  

Иймээс ээлжит бус 3 дугаар Үндэсний Их хуралдай, түүнийг зарлан 

хуралдуулсан Үндэсний Бага хуралдайн үйл ажиллагаа нь намын дүрэмд нийцсэн, 

зөрчилгүй байна.   

Хоёр. Намын даргыг бүртгэсэн талаар: 

Улс төрийн намын тухай хуулийн 8.1-д “Нам гишүүдээ намын удирдах 

байгууллага, албан тушаал, сонгуульд нэр дэвших, сонгох, томилоход аливаа 

хэлбэрээр ялгаварлан гадуурхахгүй байж, тэгш боломж олгоно”, 8.2-т “Энэ хуулийн 

16.1-д заасан байгууллагыг бүрдүүлэхдээ дараах шаардлагыг хангана”, 8.2.1-д 

“нууц санал хураалт явуулах”, 8.2.2-т “гишүүдийн оролцоо, ил тод байдлыг хангах”, 

8.3-т “Энэ хуулийн 16.1-д заасан байгууллагын болон намын бусад хуралдаанд 

оролцсон гишүүдийн олонхын саналаар асуудлыг шийдвэрлэх, …”, 17 дугаар 

зүйлийн 17.6-д “Намын дүрэмд заасны дагуу намын даргыг удирдах дээд 

байгууллага, эсхүл төлөөллийн төв байгууллага, санхүүгийн асуудал хариуцсан 

удирдах ажилтныг гүйцэтгэх төв байгууллага тус тус сонгоно” гэж,  

Монгол Консерватив намын 2016 оны дүрмийн 4.1.4-т “Монгол Консерватив 

нам нь намын даргатай байна”, 6.1-д “Намын ... гишүүд аливаа асуудлыг хэлэлцэж 

шийдвэрлэхдээ цөөнхийн саналыг хүндэтгэлтэй сонсож, олонхын шийдвэр гарган 

түүнийг хэлбэрэлтгүй дагах зарчмыг баримтална”, 6.2-т “Намын Үндэсний Их 

хуралдай дүрмээр олгогдсон эрх мэдлийнхээ хүрээнд шийдвэр гаргахдаа дараах 

заалтуудыг мөрдөнө”, 6.2.3-т “намын гишүүнтэй холбогдсон асуудлыг дүрэмд 

өөрөөр заагаагүй бол нууц санал хураалтаар, бусдыг илээр эсвэл санал нэгдэх 

замаар шийдвэрлэнэ” гэж тус тус заасан. 

Тухайн намын хувийн хэргийн материалаас үзэхэд, анхдугаар Их хурал нь 

2012 оны 06 дугаар сарын 20-ны өдөр зохион байгуулагдаж, 12 дугаар тогтоолоор 

намын даргаар Н.Дашдавааг батламжилсан боловч намын даргыг бүртгүүлэх 

хүсэлтийг Улсын дээд шүүхэд гаргаагүй, тодруулбал, Улсын дээд шүүхийн 

тогтоолоор Н.Дашдаваа намын даргаар бүртгэгдээгүй учраас үүсгэн байгуулагчийн 

эрх зүйн байдалтай байсан.   

Харин 2026 оны 04 дүгээр сарын 18-ны өдрийн ээлжит бус 3 дугаар Үндэсний 

Их хуралдайд Н.Дашдаваа нь намын даргын үүрэгт ажлаасаа чөлөөлөгдөх хүсэлт 

гаргаснаар уг хурлын 05 дугаар тогтоолоор Н.Дашдавааг намын даргын албан 

тушаалаас чөлөөлж, улмаар намын даргыг сонгох асуудал хэлэлцэгдэж, хурлын 

заалнаас Болдын Сайнбаяр, Отгонгэрэлийн Тамир нар нь намын даргын албан 

тушаалд нэр дэвшсэн байх бөгөөд уг санал хураалтад нийт 62 төлөөлөгч оролцож, 

санал хураалтыг нууцаар явуулжээ. Улмаар Тооллогын комисс сонгуулийн дүнг 

нэгтгэхэд Болдын Сайнбаяр 99 хувийн санал, Отгонгэрэлийн Тамир 1 хувийн санал 

авсныг уг комиссын 04 дүгээр тогтоолоор баталгаажуулж, Үндэсний Их хуралдайн 

07 дугаар тогтоолоор Болдын Сайнбаярыг Монгол Консерватив намын даргаар 

сонгож баталсан нь хуралдааны тэмдэглэл, дүрс бичлэг болон бусад баримтаар 

тогтоогдож байна.  

Иймээс, 2026 оны 04 дүгээр сарын 18-ны өдрийн ээлжит бус 3 дугаар Үндэсний 

Их хуралдайд оролцсон төлөөлөгчийн олонхын саналаар тухайн асуудлыг 

шийдвэрлэсэн нь хуулийн 8.2.1, 8.3, 17.6, намын дүрмийн 4.1.4, 6.1, 6.2.3-т нийцсэн 

байх тул Монгол Консерватив намын даргаар Б.Сайнбаярыг бүртгэж шийдвэрлэв. 

Гурав. Намын дүрэм (Шинэчилсэн найруулга)-ийн тухайд:  

Өмнө Улсын дээд шүүхийн нийт шүүгчийн хуралдааны 2026 оны 01 дүгээр 

сарын 23-ны өдрийн 12 дугаар тогтоолоор тус намын өргөдлийг бүртгэхээс 

татгалзаж шийдвэрлэхдээ “... 2025 оны 12 дугаар сарын 30-ны өдөр хуралдсан 

ээлжит бус 2 дугаар Үндэсний Их хуралдайгаас сонгогдсон намын дарга болон 

намын дүрмийг шинэчлэн баталсан үйл ажиллагаа зөрчилтэй, намын дүрэм хуульд 

нийцээгүй буюу намын удирдах дээд байгууллагад хадгалагдах онцгой бүрэн эрхийг 

бусад байгууллагад шилжүүлсэн, төлөөллийн төв байгууллага нь хяналтын 

байгууллагын чиг үүрэгт хамаарах асуудлыг шийдвэрлэхээр зохицуулсан, сахилгын 

шийтгэл ногдуулах хөөн хэлэлцэх хугацаа, намын удирдах дээд байгууллага, 

төлөөллийн төв байгууллага, гүйцэтгэх төв байгууллага, хяналтын байгууллага 

болон бусад байгууллага, тэдгээрийн бүрэлдэхүүн, бүрэн эрхийн хугацаа, эрх 

хэмжээ, хуралдуулах, шийдвэр гаргах журам, намын салбар болон бүтцийн нэгжийг 

байгуулах, татан буулгах үндэслэл, журам, намыг өөрчлөн байгуулах, үйл 

ажиллагааг нь зогсоох арга, журам, намын хөрөнгө, орлогыг бүрдүүлэх, зарцуулах, 

тайлагнах журам, намын салбар болон бүтцийн нэгжийг байгуулах, татан буулгах 

үндэслэл, журам, хуулийн 41.1, 42.1-д заасан арга хэмжээг авахад хүргэсэн алдаа, 

зөрчлийг намын орон нутгийн нэгж гаргасан тохиолдолд хэрхэх, намын хөрөнгө 

орлогыг хуульд заасан үйл ажиллагаанд зарцуулах хувь хэмжээ, төрөөс үзүүлэх 

санхүүгийн дэмжлэгийг салбар болон бүтцийн нэгжид хуваарилах холбоотой 

асуудлыг дүрэмд тусгаагүй” зэрэг алдаа зөрчлийн талаар дурдсан.   

Улс төрийн намын тухай хууль (Шинэчилсэн найруулга)-ийн 17 дугаар зүйлийн 

17.2-т “Намын удирдах дээд байгууллага дараах асуудлыг өөрийн онцгой бүрэн 

эрхэд хадгалж шийдвэрлэнэ”, 17.2.1-д “намын дүрэм, хөтөлбөрийг батлах, түүнд 

нэмэлт, өөрчлөлт оруулах” гэж, Монгол Консерватив намын 2016 оны дүрмийн 

6.3.3-т “Үндэсний Их хуралдай нь дараах бүрэн эрхийг хэрэгжүүлнэ”, 6.3.3.1-д 

“Намын үндсэн дүрэм, мөрийн хөтөлбөрийг батлах” гэж тус тус заажээ.  

Дээрх Улсын дээд шүүхийн нийт шүүгчийн хуралдааны 12 дугаар тогтоолыг 

үндэслэн Монголын Консерватив намын ээлжит бус 3 дугаар Үндэсний Их хуралдай 

2026 оны 04 дүгээр сарын 18-ны өдөр дахин хуралдаж, намын дүрмийг шинэчлэн 

найруулах асуудлыг хэлэлцэж, 61 төлөөлөгчийн 100 хувийн саналаар намын 

дүрмийн шинэчилсэн найруулгыг дэмжин баталсан болох нь Тооллогын комиссын 

дүгнэлт, ээлжит бус 3 дугаар Үндэсний Их хуралдайн 10 дугаар тогтоол, хуралдааны 

тэмдэглэл, дүрс бичлэг болон бусад бичгийн нотлох баримтаар тогтоогдож байна. 

Өргөдөл шалгах ажиллагааны явцад өмнөх тогтоолд дурдсан зөрчил арилсан 

боловч, 2026 оны 04 дүгээр сарын 18-ны өдрийн ээлжит бус 3 дугаар Үндэсний Их 

хуралдайгаар баталсан намын дүрэм (Шинэчилсэн найруулга)-ийн зарим зүйл, 

заалт нь тодорхой бус, техникийн шинжтэй алдаа байсан тул Бүртгэлийн албанаас 

тодруулга, тайлбар авах зорилгоор 2026 оны 05 дугаар сарын 18-ны өдрийн сонсох 

ажиллагааг хийсэн, үүний дараа тухайн намын ээлжит бус 27 дугаар Үндэсний Бага 

хуралдай намын даргын 2026 оны 86 дугаар шийдвэрээр яаралтайгаар, 11 

гишүүний бүрэлдэхүүнтэй дахин хуралдаж, намын дүрэмд нэмэлт, өөрчлөлт 

оруулсан байх бөгөөд тухайн процессын хувьд зөрчил тогтоогдсонгүй.  

Улс төрийн намын тухай хууль (Шинэчилсэн найруулга)-ийн 17 дугаар зүйлийн 

17.4-т “Намын төлөөллийн төв байгууллагын гишүүдийн гуравны хоёроос доошгүй 

нь санал гаргавал намын дүрэмд нэмэлт, өөрчлөлт оруулах асуудлыг хэлэлцэн 

шийдвэрлэж болно. Энэ нэмэлт, өөрчлөлт нь намын дүрмийн гуравны нэгээс 

хэтрэхгүй байна” гэж, Монгол Консерватив намын 2016 оны дүрмийн 6.4.9.7-д “... 

Үндэсний Бага хуралдай намын Үндсэн дүрэмд нэмэлт, өөрчлөлт оруулна” гэж 

заажээ. 

Тухайн ээлжит бус 27 дугаар Үндэсний Бага хуралдайн 2026 оны 05 дугаар 

сарын 18-ны өдрийн хурлаар намын дүрмийн шинэчилсэн найруулгын 4.7.3-т 

заасан “Удирдах зөвлөлд зөвхөн Үндэсний бага хуралдайн гишүүн сонгогдох эрхтэй” 

гэснийг 4.6.3-т “Намын бүх гишүүн Удирдах зөвлөлд сонгогдох эрхтэй”, 4.6.4-т 

“Удирдах зөвлөлд нэр дэвшигч хүсэлтээ Үндэсний бага хуралдайд гаргаж, нэр 

дэвшигчдийг Үндэсний бага хуралдайн хуралдаанаар нууц санал хураалтаар 

сонгоно” гэж Удирдах зөвлөлийн гишүүнээр сонгогдох эрхийг зөвхөн Үндэсний бага 

хуралдайн гишүүнээр хязгаарлаж байсныг өөрчилж, намын бүх гишүүнд нээлттэй 

болгож зохицуулжээ.  

Түүнчлэн намын даргыг огцруулах үндэслэл, удирдах зөвлөлийн гишүүн бүрэн 

эрхийн хугацаанаас өмнө өөрчлөгдөх, чөлөөлөгдөх үндэслэл, шийдвэр гаргах 

ажиллагааг дүрэмд тодорхой тусгаагүй байсныг намын дүрмийн 4.6.9-д “Удирдах 

зөвлөлийн гишүүн нь хяналтын зөвлөлийн шийдвэрээр дүрэм зөрчсөн нь 

тогтоогдсон, төрийн албан тушаалд томилогдсон, өөрийн хүсэлтээр, хуралдаанд 

хүндэтгэн үзэх шалтгаангүйгээр 6 удаа хуралдаа суугаагүй бол Удирдах зөвлөлийн 

гишүүнээс чөлөөлж, өөрчилнө” гэж тусгасан. Мөн намын дүрмийн 6.6.4.1-д “Намын 

даргад хариуцлага тооцох үндэслэлүүд”, 6.6.4.1.1-д “Итгэл алдарсан цаашид намыг 

удирдах боломжгүй болсон гэж нийт гишүүд санал гаргасан”, 6.6.4.1.2-т “Үндсэн 

хууль болон бусад хууль тогтоомж зөрчсөн нь эрх бүхий байгууллагаар тогтоогдсон” 

6.6.4.1.3-т “Эрүүл мэндийн шалтгааны улмаас цаашил үүрэгт ажлаа гүйцэтгэх 

боломжгүй болсон” тохиолдолд намын даргыг Үндэсний Их хуралдайд оролцсон 

төлөөлөгчдийн 2/3-оос доошгүй гишүүд саналаар намын даргыг огцруулж болно гэж 

намын даргыг огцруулах үндэслэл, шийдвэр гаргах журмыг тодорхой болгосон 

байна. 

Монгол Консерватив намын Үндэсний Их хуралдайн 2026 оны 04 дүгээр сарын 

18-ны өдрийн ээлжит бус 3 дугаар Их хурлын 10 дугаар тогтоолоор баталсан намын 

дүрэм (Шинэчилсэн найруулга) нь нийт 11 бүлэг, 289 зүйл, заалттай байсан, үүний 

58 зүйл, заалт буюу 19.3 хувьд нь намын ээлжит бус 27 дугаар Үндэсний Бага 

хуралдайн 2026 оны 05 дугаар сарын 18-ны өдрийн 06 дугаар тогтоолоор нэмэлт, 

өөрчлөлт оруулсан нь Улс төрийн намын тухай хууль (Шинэчилсэн найруулга)-ийн 

17 дугаар зүйлийн 17.4-т заасан намын дүрмийн гуравны нэгээс хэтрээгүй байна.  

Иймээс Монгол Консерватив намын дүрэм (Шинэчилсэн найруулга) нь Улс 

төрийн намын тухай хууль (Шинэчилсэн найруулга)-ийн 15 дугаар зүйлийн 15.2.1-

15.2.10-т заасан нийтлэг шаардлагыг хангасан байх тул бүхэлдээ Улс төрийн намын 

тухай хууль (Шинэчилсэн найруулга)-д нийцсэн гэж үзэхээр байна.  

Дээрх үндэслэлүүдээр, Монгол Консерватив намын 2026 оны 04 дүгээр сарын 

18-ны өдрийн ээлжит бус 3 дугаар Үндэсний Их хуралдайн 07 дугаар тогтоолоор 

намын даргаар Болдын Сайнбаярыг сонгосныг болон тус хурлын 10 дугаар 

тогтоолоор баталсан намын дүрэм (Шинэчилсэн найруулга), түүнд ээлжит бус 27 

дугаар Үндэсний Бага хуралдайн 2026 оны 05 дугаар сарын 18-ны өдрийн 06 дугаар 

тогтоолоор оруулсан нэмэлт, өөрчлөлт нь хуульд зааснаар намын дүрмээр 

тусгайлан зохицуулах асуудлыг тусгасан, бүртгэхээс татгалзах ноцтой зөрчил 

байхгүй тул намын дүрмийг бүхэлд нь тус тус бүртгэж шийдвэрлэв. 

Монгол Улсын шүүхийн тухай хууль (Шинэчилсэн найруулга)-ийн 25 дугаар 

зүйлийн 25.8.8, 26 дугаар зүйлийн 26.1 дэх хэсэгт заасныг удирдлага болгон 

ТОГТООХ нь:  

1.Улс төрийн намын тухай хууль (Шинэчилсэн найруулга)-ийн 15 дугаар 

зүйлийн 15.3, 15.5 дахь хэсгийг баримтлан Монгол Консерватив намын дүрэм 

(Шинэчилсэн найруулга)-ийг бүртгэсүгэй. 

2.Улс төрийн намын тухай хууль (Шинэчилсэн найруулга)-ийн 17 дугаар 

зүйлийн 17.6 дахь хэсэгт заасныг баримтлан Монгол Консерватив намын даргаар 

Болдын Сайнбаярыг бүртгэсүгэй. 

